
Ráiteas ón tSlóivéin agus ón bPortaingéil 

 

Tá an tSlóivéin agus an Phortaingéil ag tacú leis an athchóiriú ar an scéim i ndáil le trádáil 

lamháltas astaíochtaí (EU ETS) agus aithníonn siad go gcuireann an comhaontú dtaca leis an 

reachtaíocht maidir le céim 4 (2021–2030) go mór le feidhmiú EU ETS. 

Ar na coigeartuithe is tábhachtaí maidir le EU ETS, a bhfuil gá leo chun sprioc an Aontais 

astaíochtaí gáis cheaptha teasa a laghdú 40% ar a laghad faoi 2013, mar a comhaontaíodh faoin 

gcreat aeráide agus fuinnimh 2030, tá an méadú ar an bhfachtóir laghdaithe línigh, chomh maith leis 

na coigeartuithe ar chúlchiste cobhsaíochta an mhargaidh agus ar leithdháileadh saor in aisce. Is 

díol sásaimh don tSloivéin agus don Phortaingéil an comhaontú go gcoimeádtar na forálacha atá sa 

treoir nua maidir le ETS faoi athbhreithniú rialta, lena n-áirítear rialacha maidir le sceitheadh 

carbóin agus LRF, agus déanfaidh an Coimisiún measúnú ar an ngá atá le beartais nó bearta breise i 

gcomhthéacs gach stocáireamh a dhéanfar faoi Chomhaontú Pháras. 

 

In ainneoin na n-eilimintí dearfacha den athchóiriú ar EU ETS, sáraíonn an comhaontú ar thángthas 

air san idirphlé trípháirteach an comhaontú maidir le creat aeráide agus fuinnimh 2030 i dtaca leis 

na heilimintí a bhaineann leis an gciste don nuachóiriú (MF). Tá an tSlóivéin agus an Phortaingéil 

den tuairim maidir leis an méadú coinníollach thar an uasteorainn fhoriomlán 2 % ar an gciste don 

nuachóiriú mar a comhaontaíodh ag an gComhairle Eorpach i mí Dheireadh Fómhair 2014, nach 

bhfuil bonn cirt leis sin mar eilimint dlúthpháirtíochta, ós rud é nach dtéann an ciste don nuachóiriú 

chun tairbhe ach do na Ballstáit sin ag a bhfuil OTI atá níos lú ná 60% de mheán an Aontais. Ós rud 

é go dtéann eilimintí eile de EU ETS chun tairbhe na mBallstát sin amháin, cuireann an méadú 

coinníollach a comhaontaíodh isteach ar chothromaíocht chomhaontú na Comhairle Eorpaí. 

 

I bhfianaise gur beag bunús atá leis an tairseach a luadh agus go ndéantar Ballstáit eile atá níos lú 

agus nach bhfuil chomh forbartha céanna a eisiamh, ag a bhfuil OTI atá go mór faoi mheán an 

Aontais per capita, ag a bhfuil dúshláin ag dul dóibh freisin maidir leis an earnáil fuinnimh a 

nuachóiriú, tá súil againn nach ndéanfaí an méadú sin, agus ina theannta sin go ndéanfadh aon 

athchóiriú a dhéanfaí ar EU ETS amach anseo an chothromaíocht a athbhunú a comhaontaíodh a 

chéaduair maidir le sásraí dlúthpháirtíochta a áirítear in EU ETS. 

 

Ina theannta sin, sa chomhréiteach deiridh bhí sé i gceist leis an méadú coinníollach ar an gciste don 

nuachóiriú go dtabharfaí aghaidh ar ábhair imní Pharlaimint na hEorpa maidir le haistriú cuí go 

sochaithe ísealcharbóin. Ba mhaith linn a chur i dtreis nach mbeidh aistriú mar sin éasca don Aontas 

ina iomláine. Mar sin, ba cheart go dtabharfadh na hathbhreithnithe ar an reachtaíocht a dhéanfar 

amach anseo aghaidh ar an aistriú ó thaobh raon feidhme níos leithne de, agus air sin amháin, ní 

hamháin ó thaobh chomhthéacs na mBallstát is lú forbairt den Aontas. 

Ráitis ón gCoimisiún 

 

An Fachtóir Laghdaithe Línigh (LRF) 

 

Príomhuirlis an Aontais is ea EU ETC chun cuspóir aeráide an Aontais a bhaint amach, is é sin an 

méadú ar an meánteocht dhomhanda a choimeád go mór faoi bhun 2 chéim Celsius os cionn an 

leibhéil réamhthionsclaíoch mar atá comhaontaithe freisin i gcomhthéacs Chomhaontú Pháras. 

I gcomhréir leis an gcuspóir sin agus creat beartais 2030 don aeráid agus don fhuinneamh, is iad na 

chéad chéimeanna atá le tabhairt chun sprioc an Aontais laghdú de 40% ar a laghad a dhéanamh ar 

bhonn intíre ar astaíochtaí gás ceaptha teasa faoi 2030 a bhaint amach ná an t-athbhreithniú a 

dhéanamh ar EU ETS agus an méadú ó 1.74% go 2.2% a dhéanamh ar an bhfachtóir laghdaithe 

línigh. Admhaíonn an Coimisiún go bhfuil gá le hiarrachtaí breise agus uaillmhian bhreise chun 

cuspóir gás ceaptha teasa (GCT) an Aontas do 2050 a bhaint amach agus chun laghdú a dhéanamh 

ar astaíochtaí gás ceaptha teasa i gcomhréir le spriocanna fadtéarmacha Chonradh Pháras a bhaint 

amach agus admhaíonn sé go léirítear ina Mheasúnú Tionchair a ghabhann le creat beartais 2030 

maidir le haeráid agus fuinneamh go mbeadh gá le méadú breise a chur ar an bhfachtóir laghdaithe 

línigh go dtí 2025 dá mbeadh teorainn ann arb ionann í agus an leibhéal sin. Mar chuid d'aon 

athbhreithniú a dhéanfar ar an Treoir seo amach anseo, geallann an Coimisiún go ndéanfaidh sé 

breithniú ar mhéadú a dhéanamh ar an bhfachtóir laghdaithe línigh i bhfianaise forbairtí 

idirnáisiúnta lena bhfuil gá le beartais agus bearta níos déine ón Aontas. 
 

Astaíochtaí muirí 
 

Tugann an Coimisiún dá aire an moladh atá déanta ag an bParlaimint. Táthar ag súil go ndéanfaidh 

an Eagraíocht Mhuirí Idirnáisiúnta (IMO) cinneadh in Aibreán 2018 ar an gcéad stráitéis maidir le 

laghdú a dhéanamh ar astaíochtaí gás ceaptha teasa ó longa. Déanfaidh an Coimisiún an toradh sin a 

mheas agus a thuairisciú go tapa, go háirithe na cuspóirí maidir le hastaíochtaí a laghdú agus an 

liosta de bhearta iarrthacha chun na cuspóirí a bhaint amach, lena n-áirítear an aga ama chun na 

bearta sin a ghlacadh. Agus é sin á dhéanamh aige, déanfaidh an Coimisiún breithniú ar cad iad na 

céimeanna is iomchuí a thabhairt chun a áirithiú go gcuideoidh an earnáil go cothrom leis an 

gcuspóir a bhaint amach, lena n-áirítear breithniú a dhéanamh ar an mbealach chun cinn a mhol an 

Pharlaimint. I gcomhthéacs na mbeart reachtach nua maidir le hastaíochtaí gás ceaptha teasa muirí, 

déanfaidh an Coimisiún breithniú cuí ar na leasuithe chuige sin arna nglacadh ag 

Parlaimint na hEorpa. 

Aistriú cothrom i réigiúin ar mór a lorg guail agus carbóin 

 

Athdhearbhaíonn an Coimisiún an gealltanas chun tionscnamh tiomanaithe a fhorbairt lena ndéanfar 

tacaíocht shaincheaptha a thabhairt d'aistriú cothrom i réigiúin sna Ballstáit i dtrácht ar mór a lorg 

guail agus carbóin.  

 

Chuige sin, oibreoidh sé i gcomhpháirtíocht le geallsealbhóirí na réigiún sin chun treoir a chur ar 

fáil, go háirithe maidir le rochtain ar chistí ábhartha agus ar chláir ábhartha, agus déanfaidh siad na 

geallsealbhóirí a spreagadh chun dea-chleachtais a mhalartú, lena n-áirítear plé a dhéanamh maidir 

le treochláir agus riachtanais athoiliúna. 

 

Gabháil agus Úsáid Charbóin ar bhealach atá sábháilte ó thaobh an chomhshaoil de (CCU) 

 

Tugann an Coimisiún dá aire an moladh atá déanta ag an bParlaimint go ndéanfaí astaíochtaí a 

bheidh fíoraithe mar astaíochtaí ceaptha agus a úsáidtear ar mhodh a ráthaíonn críochteorainn 

bhuann a dhíolmhú ó oibleagáidí chun tabhairt suas faoi EU ETS. Níl na teicneolaíochtaí sin 

forbartha a ndóthain chun gur féidir cinneadh a dhéanamh maidir leis an láimhseáil rialála a 

bhainfidh leo amach anseo. I bhfianaise acmhainneacht teicneolaíochta na dteicneolaíochtaí maidir 

le Gabháil agus Úsáid Charbóin CO2 ar bhealach atá sábháilte ó thaobh an chomhshaoil de (CCU), 

geallann an Coimisiún go ndéanfaidh sé breithniú ar a láimhseáil rialála le linn na chéad tréimhse 

oiliúna eile, chun breithniú a dhéanamh ar an mbeadh sé iomchuí aon athruithe a dhéanamh ar an 

láimhseáil rialála faoin am a ndéanfar aon athbhreithniú eile ar an Treoir amach anseo. Chuige sin, 

tabharfaidh an Coimisiún aird chuí ar acmhainneacht na dteicneolaíochtaí sin chun cuidiú le laghdú 

suntasach a dhéanamh ar astaíochtaí ach gan sláine comhshaoil EU ETS a chur i mbaol. 

 

Ráiteas ó Phoblacht na Cróite 

 

Tá Poblacht na Cróite ag tacú le spriocanna agus cuspóirí na togra le haghaidh Treoir ó Pharlaimint 

na hEorpa agus ón gComhairle lena leasaítear Treoir 2003/87/CE chun laghduithe costéifeachtacha 

astaíochtaí agus infheistíochtaí ísealcharbóin a fheabhsú, ós rud é go bhfuilimid den tuairim gur 

ríthábhachtach an togra é do bheartas aeráide an Aontais agus chun go n-éireoidh le cur chun 

feidhme Chomhaontú Pháras. 

Mar sin féin, tá Poblacht na Cróite den tuairim go bhfuil an Chróit curtha ar bhonn éagothrom, de 

bharr théacs Threoir 2003/87/CE atá ann faoi láthair agus an togra atá ann faoi láthair maidir le na 

leasuithe ar Threoir 2003/87/EC, maidir le méid foriomlán na lamháltas atá le cur ar ceant ag na 

Ballstáit, agus iarraidh le linn na caibidlíochta go ndéanfaí athraithe iomchuí. 

 

Tá Poblacht na Cróite den tuairim go fóill nach mór an dara fomhír d'Airteagal 10(2) de 

Threoir 2003/87/CE a leasú, ós rud é nach gcumhdaíonn an foráil atá ann faoi láthair ríomh a 

dhéanamh ar sciar na Cróite ó thaobh cearta ceantála de. Sonraítear leis an bhforáil sin an bhliain 

ónar cheart astaíochtaí fíoraithe a úsáid do Bhallstáit nach raibh rannpháirteach i scéim an 

chomhphobail sa bhliain 2005. I ndáil leis an méid sin, ag an gComhairle Comhshaoil ar an 28 

Feabhra 2017 chuir Poblacht na Cróite togra chun cinn chun an fhoclaíocht 'faoi scéim an 

Chomhphobail' a scriosadh ón dara fomhír d'Airteagal 10(2) de Threoir 2003/87/CE. 

 

Meabhraímid gur sa bhliain 2013, a rinne an Coimisiún Eorpach cearta ceantála na Cróite a ríomh 

gan na paraiméadair ar fad a comhaontaíodh le linn na caibidlíochta agus gan aontachas na Cróite 

leis an Aontas Eorpach a chur san áireamh. D'fhonn ríomh a dhéanamh ar chearta ceantála na 

Cróite, bhain an tAontas Eorpach úsáid as méid foriomlán astaíochtaí gás ceaptha teasa 

Phoblacht na Cróite faoin gcóras trádála, mar a socraíodh chun na hastaíochtaí sin a chur san 

áireamh i méid fhoriomlán an Aontais, in áit na hastaíochtaí a dearbhaíodh i gcomhair na 

bliana 2017, mar a comhaontaíodh le linn na caibidlíochta. Ba cheart a chur i dtreis go bhfuil méid 

foriomlán níos ísle ag an gCróit, agus fágann sé sin go bhfuil níos lú ceart ceantála ag Poblacht na 

Cróite. Ina theannta sin, cé go bhfuil an méid foriomlán níos ísle do gach Ballstát eile, rinne cearta 

ceantála gach Ballstát eile a ríomh bunaithe ar na hastaíochtaí a dearbhaíodh sa bhliain 2005 agus 

2007 nó ar an meán 2005-2007, ag brath ar pé bliain a bhí níos fabhraí dóibh. 

 

Tá an leasú thuas á mholadh againn chun go seachnóimid léirmhínithe éagsúla a d'fhéadfadh a 

bheith ann i dtaca le cur chun feidhme fhorálacha Threoir 2003/87/CE maidir le Poblacht na Cróite 

agus, ar an mbonn sin, lena áirithiú cur chun feidhme aonfhoirmeach chomhseasmhach a bheith ann 

maidir le pointe (a) d'Airteagal 10(2) den Treoir i ngach Ballstát, lena n-áirítear Poblacht na Cróite. 

Ós rud é nár cuireadh an leasú thuas san áireamh sa téacs comhréitigh deiridh, staonfaidh Poblacht 

na Cróite ó ghlacadh an togra reachtaigh seo. 

